
 

 
 
 
 
 
 
 

 
 

ᓇᓗᓇᐃᖅᓯᔾᔪᑎᑦ ᑎᑎᖅᑲᑦ 
 

ᐱᓕᕆᐊᒃᓴᖏᑦ ᑲᒥᓴᓇᖓᑦᑕ ᓄᓇᕗᑦ 
 
 

ᑲᒥᓴᓇᖓᑦ ᓄᓇᕗᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑎᒃᑯᐊᖅᑕᐅᖃᑦᑕᖅᐳᖅ ᐊᔾᔨᒋᓪᓗᓂᐅᒃ ᐱᓕᕆᐊᒃᓴᖏᑦ 
ᑲᓇᑕᐅᑉ ᐊᒡᒍᖅᑐᖅᓯᒪᓂᕐᒥ ᑯᐃᓐᒧᑦ ᑭᒡᒐᖅᑐᖅᑎᖏᑕ. ᐱᖓᓱᑦ ᐅᑭᐅᖅᑕᖅᑐᕐᒥᐅᑦ (ᓄᓇᕗᑦ, ᓄᓇᑦᑎᐊᖅ 
ᐊᒻᒪ ᔪᑳᓐᒥᐅᑦ) ᑲᒥᓴᓇᖃᖅᐳᑦ ᐊᑐᓂ. 
 
ᑲᒥᓴᓇᐅᑉ ᐱᓕᕆᐊᒃᓴᖏᑦ ᐃᓕᓴᕆᔭᐅᓯᒪᔪᑎᒍᑦ ᓇᓗᓇᐃᖅᑕᐅᓯᒪᕗᑦ 5-10 ᑲᓇᑕᐅᑉ ᒐᕙᒪᒃᑯᖏᑕ ᓄᓇᕗᒧᑦ 
ᐱᖁᔭᕐᔪᐊᖏᓐᓂ.  ᑲᒥᓴᓇ ᓂᕆᐅᒡᕕᐅᕗᖅ ᐱᓕᕆᐊᖃᕐᓂᐊᕐᓂᖓᓂ ᒪᓕᒃᑕᐅᓗᑎᒃ ᑎᑎᖅᑲᑦ ᑎᓕᓯᔾᔪᑎᔪᑦ 
ᐱᓯᒪᔭᖏᑦ ᑲᓇᑕᐅᑉ ᒐᕙᒪᒃᑯᖏᑕ ᒥᓂᔅᑕᖓᓐᓂᑦ ᐃᓄᓕᕆᔨᑐᖃᒃᑯᑦ ᑎᒃᑯᐊᖅᑕᐅᑎᓪᓗᒍ.  ᑖᒃᑯᐊ 
ᑎᓕᓯᔾᔪᑎᐅᔪᑦ ᐱᖁᔭᕐᔪᐊᑎᒍᑦ ᓴᖅᑭᑕᐅᖃᑦᑕᕆᖃᖅᑐᑦ ᒪᓕᒐᓕᐅᕐᕕᖕᒥ. 
 
ᑲᒥᓴᓇ ᐃᓕᓴᕆᔭᐅᓯᒪᔪᒃᑯᑦ ᑎᒃᑯᐊᖅᑕᐅᖃᑦᑕᖅᐳᖅ ᐱᖁᔭᕐᔪᐊᑎᒍᑦ ᐊᖓᔪᖅᑳᕆᔭᐅᓂᐊᕐᓗᓂ 
ᐊᐅᓚᑦᓯᔨᐅᔪᓄᑦ ᓄᓇᕗᒧᑦ ᐊᒻᒪ ᐃᓚᖓᒍᑦ ᐱᖁᔭᓕᐅᕐᓂᕐᒧᑦ (ᑲᒥᓴᓇ ᐱᓐᖑᖅᑎᑦᑎᖃᑦᑕᕆᐊᖃᖅᑐᖅ 
ᐱᖁᔭᒃᓴᓂᒃ ᐱᖁᔭᕐᔪᐊᓐᖑᖅᑎᑕᐅᓚᐅᖏᓐᓂᖏᓐᓂ). ᑭᓯᐊᓂᓕ, ᑖᓐᓇ ᐃᓂᒋᔭᐅᔪᖅ ᐊᓯᕈᖅᐸᓪᓕᐊᓯᒪᕗᖅ 
ᐱᕙᓪᓕᐊᓂᕆᔭᖓᑦ ᐊᓂᒍᖅᐸᓪᓕᐊᑎᓪᓗᒍ. 
 
ᐅᓪᓗᒥᐅᓕᖅᑐᖅ, ᑲᒥᓴᓇᐅᑉ ᓴᓐᖏᓂᕆᔭᖏᑦ ᓇᓗᓇᐃᒃᑯᑕᓪᓗᐊᑕᐅᑐᐃᓐᓇᐅᓕᖅᐳᑦ.  ᐱᓕᕆᐊᒃᓴᖏᓐᓂ 
ᐊᐅᓚᔾᔭᒋᐊᖃᖅᑕᖏᓐᓂ, ᑲᒥᓴᓇ ᓂᕆᐅᒡᕕᐅᕗᖅ ᒪᓕᖕᓂᐊᕐᓂᖓᓂᒃ ᒥᓂᔅᑕᐃᑦ ᑲᑎᒪᔨᖏᑕ 
ᐅᖃᐅᔾᔨᒋᐊᕈᑎᖏᓐᓂᒃ ᐅᕝᕙᓘᓐᓃᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ, ᓇᓕᐊᑐᐃᓐᓇᐅᒐᓗᐊᖅᐸᑦ. 
 
ᖃᒥᓴᓇᐅᑉ ᐃᓕᓴᕆᔭᐅᓯᒪᔪᒃᑯᑦ ᑲᒪᒋᔭᒃᓴᖏᑦ ᐊᒻᒪ ᓴᓐᖏᓂᖏᑦ ᐅᑯᓂᖓ ᐱᖃᓯᐅᔾᔨᓯᒪᕗᑦ: 
 
 ᐅᖃᓪᓚᐅᓯᖃᕐᓗᓂ ᒪᑐᐃᖅᓯᒋᐊᕈᑎᖏᓐᓄᑦ ᐅᖃᐅᓯᕐᖓᐅᑎᖏᓐᓂᒃ (ᑕᐃᔭᐅᕙᒃᑐᑦ "ᑲᒥᓴᓇᐅᑉ 

ᒪᑐᐃᖅᓯᒋᐊᕐᓂᕐᒧᑦ ᐅᖃᐅᓯᕐᖓᐅᑎᖓᓂᒃ" ᐅᖃᓪᓚᖃᑦᑕᖅᑐᖅ ᐱᒋᐊᓕᓵᖅᑎᓪᓗᒍ ᑲᑎᒪᕐᔪᐊᕐᓂᐅᔪᖅ.   
ᐅᖃᐅᓯᕐᖓᐅᑎᖓᓂ ᐅᖃᐅᓯᖃᖃᑦᑕᖅᑐᖅ ᒐᕙᒪᒃᑯᑦ ᓯᕗᓪᓕᐅᑎᓯᒪᔭᖏᓐᓂᒃ ᐊᒻᒪ ᐱᖁᔭᒃᓴᓄᑦ 
ᐱᓕᕆᔭᐅᔪᒪᔪᓂᒃ ᐊᒡᒋᖅᑐᒥ ᑲᑎᒪᕐᔪᐊᕐᓂᐅᓂᐊᖅᑐᒥ; 

 
 ᐱᓐᖑᖅᑎᑦᑎᖃᑦᑕᖅᑐᖅ ᐱᖁᔭᒃᓴᓂᒃ ᐱᖓᔪᖓᓐᓂ ᐅᖃᓕᒫᖅᑕᐅᓚᐅᖅᑎᓪᓗᒋᑦ ᐱᖁᔭᒃᓴᑦ 

ᒪᓕᒐᓕᐅᕐᕕᖕᒥ; 
 
 ᒪᑐᓯᖃᑦᑕᖅᑐᖅ ᑲᑎᒪᕐᔪᐊᕐᓂᖓᓐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᑕ; 
 
 ᓄᖑᑎᕆᖃᑦᑕᖅᑐᖅ, ᒪᓕᒡᖢᒋᑦ ᐅᖃᐅᔾᔭᐅᒋᐊᕈᑎᓂ ᐊᐅᓚᑦᓯᔨᑦ ᑲᑎᒪᔨᖏᓐᓂᒃ, ᒪᓕᒐᓕᐅᖅᑎᑦ 

ᑲᑎᒪᔨᖏᓐᓂᒃ ᐊᒻᒪ ᑐᓂᓯᖃᑦᑕᖅᑐᖅ ᑎᓕᓯᔾᔪᑎᐅᔪᓂᒃ ᓂᕈᐊᕕᒡᔪᐊᖅᑐᖃᕐᓂᐊᖅᑎᓪᓗᒍ; 
 
 ᐊᐅᓚᑦᑎᖃᑦᑕᖅᑐᖅ ᐊᖏᕈᑎᐅᔪᓂᒃ ᐸᑎᒻᒥᒃᓯᑎᑕᐅᑎᓪᓗᒋᑦ ᐊᒻᒪᓗ ᑎᑎᕋᕐᕕᖏᓐᓂᒃ ᒪᓕᒐᓕᐅᖅᑎᑦ; 
 
 ᑎᒃᑯᐊᖅᓯᖃᑦᑕᖅᑐᖅ ᐊᑐᕐᖢᓂ ᐊᑐᓕᖁᔭᓕᐊᖏᓐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᑕ, ᐅᑯᓂᖓ: 



 

 
o ᓯᕗᓕᖅᑎᒥᒃ; 
o ᒥᓂᔅᑕᓂᒃ; 
o ᑎᑎᕋᖅᑎᖓᓐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᑕ; 
o ᓱᓕᑦᓯᐊᕆᐊᖃᕐᓂᕐᒧᑦ ᑲᒥᓴᓇᒥᒃ; 
o ᐅᖃᐅᓯᓕᕆᓂᕐᒧᑦ ᑲᒥᓴᓇᒥᒃ; 
o ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ; ᐊᒻᒪᓗ 
o ᐊᖓᔪᖅᑳᖓᓐᓂᒃ ᓂᕈᐊᖅᑐᓕᕆᔨᒃᑯᑦ 

 
 ᑎᒃᑯᐊᖅᓯᖃᑦᑕᖅᑐᖅ, ᐊᑐᕐᖢᓂᒋᑦ ᐊᑐᓕᖁᔭᓕᐊᖑᓯᒪᔪᑦ ᒥᓂᔅᑕᐃᑦ ᑲᑎᒪᔨᖏᑕ, 

ᑲᑎᒪᔨᐅᖃᑕᐅᓂᐊᖅᑐᓂᒃ ᐊᔾᔨᒌᖏᑦᑐᓄᑦ ᑲᑎᒪᔨᓄᑦ, ᐊᖏᖃᑎᒌᒍᓐᓇᐃᓪᓕᔪᖃᖅᑎᓪᓗᒍ 
ᐊᑯᓐᓇᖏᖅᓯᔨᓄᑦ ᐊᒻᒪᓗ ᐊᓯᖏᓐᓄᑦ ᑎᒥᐅᔪᓄᑦ; 

 
 ᑎᒃᑯᐊᖅᓯᖃᑦᑕᖅᑐᖅ, ᐊᑐᕐᖢᓂᒋᑦ ᐊᑐᓕᖁᔭᓕᐊᖏᑦ ᓯᕗᓕᖅᑎᐅᑉ, ᒥᓂᔅᑕᓂᒃ ᐃᓂᒋᓂᐊᖅᑕᖏᓐᓄᑦ; 
 
 ᐊᑐᓕᐅᕆᖃᑦᑕᖅᑐᖅ ᐱᖁᔭᕐᔪᐊᑎᒍᑦ ᐊᑐᕆᐊᖃᖅᑐᓂᒃ1; 
 
 ᐃᓕᓴᖅᓯᖃᑦᑕᖅᑐᖅ ᐱᓂᖃᓂᖃᑦᓯᐊᖅᓯᒪᔪᓂᒃ ᑭᓇᒃᑯᑐᐃᓐᓇᕐᓂᒃ ᐊᑐᕐᖢᒍ ᑲᒥᓴᓇᐅᑉ 

ᑐᓐᓂᖅᑯᓯᖅᓯᓂᕆᕙᒃᑕᖓ; ᐊᒻᒪᓗ 
 
 ᖃᓄᐃᓕᐅᖅᑐᖃᕆᐊᖃᖅᑎᓪᓗᒍ ᐃᓕᓴᕆᔭᐅᓯᒪᔪᒥᒃ ᐱᓕᕆᐊᖃᖃᑦᑕᖅᑐᖅ ᐊᒻᒪ ᒪᓕᒐᖅᑎᒍᑦ 

ᐊᑐᕆᐊᖃᖅᑐᓂᒃ ᖃᓄᐃᓕᐅᖅᑐᖃᖅᑎᓪᓗᒍ. 
 
ᑐᖏᓕᖓ ᑲᒥᓴᓇᐅᑉ ᐱᓕᕆᖃᑦᑕᖅᑐᖅ ᑎᑎᕋᕐᕕᖕᒥ ᐊᒻᒪ ᐊᐅᓚᑦᑕᕆᐊᖃᖅᑕᖏᓐᓂᒃ ᑲᒥᓴᓇ 
ᐊᑐᐃᓐᓇᐅᔪᓐᓇᓐᖏᑎᓪᓗᒍ ᐅᕝᕙᓘᓐᓃᑦ ᖃᓂᒪᓂᕐᒧᑦ ᐅᕝᕙᓗ ᐅᐸᒍᑎᔪᓐᓇᓐᖏᑎᓪᓗᒍ ᖃᓄᐃᓕᐅᖅᑐᓄᑦ 
ᐅᕝᕙᓘᓐᓃᑦ ᑲᒥᓴᓇᐅᑉ ᐃᓂᖓ ᐃᓐᓄᒃᑕᐅᓯᒪᓐᖏᑎᓪᓗᒍ. 
 
ᑐᓴᕆᐊᒃᑲᓐᓂᕈᒪᒍᕕᑦ ᐅᕗᖓ ᑕᑯᒋᐊᕈᓐᓇᖅᐳᑎᑦ: http://www.gov.nu.ca/en/commissioner.aspx 
 
ᐊᒻᒪᓗ 
 
http://www.ainc-inac.gc.ca/nth/pubs/comm/comm-eng.asp 
 
 

                                                 
1 "ᐱᖁᔭᕐᔪᐊᑎᒍᑦ ᐊᐅᓚᑦᑎᔾᔪᑎᑦ" ᐱᖃᓯᐅᔾᔨᓯᒪᕗᑦ ᐅᑯᓂᖓ ᒪᓕᒐᕐᓂᒃ, ᑎᓕᓯᔾᔪᑎᓂᒃ ᒪᓕᒐᕋᓛᓂᒃ, 
ᑐᑭᒧᖓᐳᑎᓂᒃ, ᑕᑕᑎᕆᐊᓕᖕᓂᒃ, ᐊᑭᓕᕆᐊᓕᖕᓂᒃ ᐅᕝᕙᓗ ᓯᕗᕐᖓᒍᑦ ᐊᑭᓕᖅᑕᐅᕙᒃᑐᓂᒃ, ᐊᑭᓕᐅᓯᐊᓂᒃ, 
ᐱᔪᓐᓇᐅᑎᓂᒃ, ᓇᓗᓇᐃᖅᓯᔾᔪᑎᓂᒃ ᐊᒻᒪ ᐱᖁᔨᕗᖔᕈᑎᓂᒃ. 

  
 


